
Artnira ke Tota

Darekeon. Almustafa, tela solnarina is renana, tisa levi intaf

vielany, mali santolda koe Orphalese wid va dimnira ke intafa

tota malstatana ko intafa vofa ewala ker.

Bak san-toleafa tanda, ba pereaf viel ke Ielool, i ke aksat ke

dentugal, va bria dive widanambe ticlanir aze va grocela

disuker ; bam va tota artlapisa do bra kozwir.
Bam tuvel ke inafa takra kalfenkud, ise daava mo bira

sumfir. Azen itabuder aze koe glogamlit bliker.

Voxe gabentuca toz besar edje va bria titlanir, ise koe takra

trakur :

Tokinde diliodon is menigeson mallapití ? Volgue, dem

 bakaks koe swava va bata widava me bulutú.

Arse viel tiskin koe bate anambe tiyid abrotcif gu mejera,

viel tiyid abrotcif gu antiuca ; voxen toktan va meja is antiuca

mebatcenon rotilfir ? 

Arse va sliki ki ke swava ko batyona nuda al tcastá, ise oc ke

 jinyona gelavara tid jontik, i oc lebon lutces moe batyona bria,

numen vajanon is kranaveson me vaon kevufí.
 

Va to vage vols almaxa sollipana gan intaf nubeem revielon

me deswá.

Ise va to trak vols takra tumildaweyesa tre aelera is siputera

kadimon jovlé.

 Neke loon me rovangavé.



7/18/2019 Katcilik, ke K. Ghibran

http://slidepdf.com/reader/full/katcilik-ke-k-ghibran 4/70

Kotava.org © Kalkotavaks : Staren Fetcey (2015) All rights reserved 4

Bira, vanon sorozasa va kotcoba, va jin rozar numen

gonorundanyá.

Edevol co zavzagí edje bartiv koe miel trokewed, pune co
fentersé ise co tiedelé nume koe cupasiki co titickewé.

Ape va kotcoba batlize tigisa do int co solburé. Voxe

tokkane co rotaskí ?

Puda va yoy vaon abdumimayas isu kutceem somediskir. To

ant va kelt goticstir.

Isen to ant sume begama kiiz va awalt goremtalatar.

Artlaniyison va briekwa, ina van bira gin rwoder, nume va

tota vanlapisa va molt is va yon totik ke intafo vo moe totekwa

wir.

Aze inafa gloga puon iegar, nume kalir :

 Nazbeik ke jinafa abdigadikya, win motalas va runta,

Manote koe jinyona klokara al totac ! Aze ko jinafa krodoa

tisa tela jinafa cugafa klokara re artfic.

Djupromallapí, voxen voken wilteem ke jinafa braldera va

suka dun ker.

Va bocafa tamka ke bat diliodaf gael anton kogaelatá, va

 bocafa disukera kotrafa gu rena anton kadití,

 Nume vanmiae win tigití, i kon totik vanmiae ar totik.

Isen rin, datafa bira, modasa gadikya,

Ant tisa dili is nuyuca van bost is salt,

Kon bocaf gonoy va salt conyukatar, i bocafa nanjera ko bata

senta.

Azen kal rin nití, jin lumiskafa belaxa ko kimiskafa welfa.

Azen edje ina lanir, va sumeon yon ayik bulus va taya ok

centaxo az ampus van tuvel ke wid wir.

Aze va sinafa puda gilder, i va tiyasa va dal intaf yolt az va

sint tayatayon gire powasa is daktesa artnira ke tota. 

Aze pu int kalir :

Kas viel ke solparsara gotir viel ke warolara ?

Isen kas jinaf nom tire nuve tir vanawalt ?
 

Isen va tokcoba pu battel jovleyes va ziita iste bourga zilití ?

Oke va tokcoba pu bantel tuyalestayas va krafol ke xuvasiko ?

Kas jinafa takra govanpir iltkirapaf aal enide di royestá aze

di anamzilí ?

Isen kas jinafa fuxa dum klita gogepoyted enide va sinaf vim

di rotukotrá ?

Kas tí fwek enide nuba ke gijarotiik va jin di rotuzar, ok val

enide inafa sukara di rokonir ? 

Tí aneyasik va amlit, voxe va toka jwa koe amlit dirnuson

roxolen al kosmá ? 

Ede bat viel tir tel ke jinafa warolara, koe toka taya va olk al
faytawá ? Is bak tok vulkuyun cadim ?

Ede bat bartiv en tir tel viele va gumka ontinackon gogí,

volto jinafa teyka goteyedatar.

Va to vlardafa is tapedafa gumka levmadatá,

 Numen mielsusik va punta koon gimatar aze dere vanteyatar.

Ina va batyona coba kan ewa kalir. Voxen tisila ke inafa

takra isteon zavzagir. Kiren ina miv va tela intafa bocafa birga

me romuxar.

Aze viele va widava kolanir, pune kotrafe sane vanlanir ise

va ewa ton tanoya puda puon iegar. 

Azen savsik ke widava abdulanid aze kalid :

Va cin ixam me jovlel ‼ 

Al til aftanya ke cinaf nom, ise rinaf jotugal va klokara pu

cin koziliyir nume al klokav.

Vanmiae cin me til diveik mei ganenik volse til cinaf

nazbeik isu abegik.

Vol iskel da cinaf iteem va rinafa gexata moimaxutud ‼ 

Azen gertikeem kalir :

Tatcel da batvielu birarunta va min solstad ise tanda tiskiyina

vanmiae cin zo vanpid namiks ‼ 

Bro swava vanmiae cin al exulel, numen rinafa izga va

cinafa gexata al koafir.

Va rin al renapav. Voxen cinafa rena tiyir mekalisa ise gu

italk zo besayar.

Re mopulvir ise va int pu rin djukurazdar.  

Rena maninde sotir, divnedison va aludevuca anton ba vula

ke solstara.

Azen artan dere artlanid aze dilded.

Voxen ina me dulzer. Anton takablagar numen sin pokeon

tigis va inafa ikuza lubesa mo ast rowid.

Aze ina is sane kal lujorafa goba lente dopewa abdulanid.

Bam ayikya yoltkirafa gu Almitra va tumtaxo divlanir.

Gibevular diepilesik.

Aze gan Almustafa krenugapon zo disuker kire al tir taneik

aneyayas va ina azu radimelaniyis mali taneaf viel koe wid.

Aze kiavar, kalison :

Katcilik ke Lorik, i dure kaaneyas va belike, kalpokoleson va

tota, va zida jontikedje al zemal. 

Bam re rinafa tota batlize tigir numen gomallapil.

Va vo ke rinafa namira is oga ke salaf galpereem jugemepel ;

numen cinafa rena me korodatar meien kalolegara va rin kagitir.  

 Neken, abdida mallapil, eruv da pulvil ise va abica rinafa

ageltuca kozilil.

Azen pu nazbeikeem zilitiv, azen sin pu intyon olkoy, numen

ina somegriawitir.

Remi rinafa antiuca va cinaf vieleem al rubal, ise trumason

va ikuzara is kipera ke cinafa kenibera al terektal.

Re kle pu cin razdal ise va kotcoba razdayana pu rin icde

dilizera wali koblira is awalkera kalil ‼ 

Azen Almustafa dulzer :

Sane ke Orphalese, va tokcoba vaxe coba re kontesa va

minafa gloga ropulví ?

Rena

Bam Almitra kalir : « Va Rena pu cin kalil ‼»

Azen Almustafa takamadar aze va tigise sane disuker numen

auluca va ine besar. Azen ina poon kalir :

Pu kot win, kotviele rena va rin sugdadar, radimfil ‼ 

Kore inafa joya sotid olgafa is figafa.

Isen kotviele inaf wilteem va rin anamplekur, pune kempal ‼ 

Kore imiz palseyen koe bruxeem robakar.

Isen kotviele ina pulvir, folil ‼ 

Kore inafa puda va rinyona klokara rotempar milinde lentufa
suka va matela sotorsar.

Kiren milinde rena sosonar, pune va rin gamdatatar. Milinde

solaumasir, pune basgamar.

Milinde kal win somadagir ise va rinaf logedelaf gameem

 bupes leve awalt santar,

Kle kal rinaf zaeeem titfitir aze va inafa gira koe sid botceter.  

Dum dentsorla, ko int va win sokabelcar.

Va rin sokalier nume tulebar.

Va rin soflancer tunuyatason gu almuk.

Va rin kal batakuca sokladar.

Va rin kal plaxuca soferedjar ;

Aze bam gu baerdaf tey divaykar enide di rovanpil baerdaf

 beg bal durga ke Lorik. 

Rena va to batyona coba mu rin kotaskitir enide va birgeem

ke intafa takra di rogrupetel, numen batkane batcoba vanpitir

idjaki ke Bli.

Voxen ede cubeson va dili ke rena is puve ke rena anton

aneyal,

Pune vode va lebuca besal ise va basfayaxo ke rena bulul,

Van cadimiskafa tamava lize kipetel neke kipejetel, ise

 boretel neke borejetel. 

Rena va ant int sofirvir ise mal ant int sonarir.

Rena somedigir ise zo somedjudigir.

Kire rena va rena sostaper.
Kotviele renal, pune me kalil : « Lorik koe jinafa takra

sotigir » vols lodamon « Koe takra ke Lorik tigí ».

Ise me trakul da va salt ke rena roturestal kiren rena, ede

krupter da til guon bagaliaf, va rinaf salt sovodjur.

Antafa jugemera ke rena sotir kotaskira va int.

Voxen ede renal ise rinafa olegara jugemeted, pune batinde

gotitid :

Dum kuksa dankagasa va cwa ba miel jeweted ise trasputud.

Va kranav golde slika krenuguca grupeted.

Gan rinafa gildera va rena zo bakatad ;

 Nume koe daava balte forteyatad.

Ton takra djuprotictalasa vanafizon divmodeted ise gu

warzaf renas vielcek kavatad ;

Isti viel tildeweted ise va wenda ke rena kobratad ;

Ko intafa ebava nomon grewason dimfitid ;

Aze bam blikeson mu abegik koe takra is siskavason

dankason bene kutceem komodeted.

Kurera

Bam Almitra gin pulvir ise kalir : « Isen icde kurera,

feliik ?»

Azen ina dulzer kalison :

Pu kot win, belcon al koblic, nume kotvieli belcon titic.

Belcon titic viele batakaf wilteem ke awalk va rinaf vieleem

tcastatar.

Gue koe amlitafi nami ke Lorik belcon tigitic.

Voxe iskec da darka va winafa kurera di kofir ‼ 

Isen suka ke kelt wal win stuted ‼ 

Va sint renac voxe va rena gu roda me askil ‼ 

Ledamon iskel da ina di tir bira stutesa wale domegeem ke

winafa gloga ‼ 

Kottol va vim ke bantol kopler voxen mal mil vim me ulil ‼ 

Va intaf beg pu bantol zilil voxe va mila begxa me estul ‼ 

Belcon dankac ise stutec ise til daavaf voxe jupal da kot win

tic antaf ‼ 

Milinde wazdel ke kinga tid antaf viele ton mila tama yarted.

Va intafa takra zilil volse sinton nafel ‼ 

Kiren ant nuba ke Bli va rinafa takra rodadir.

Isen belcon tigic volse pokerson.

Kiren swaloteem ke dopewa sumeon zavzagir.

Ise persa is windoxa izgon ice sint someatrid.

Nazbeikeem

Azen ayikya gisa va pintik keve mou kalir : « Va

nazbeikeem pu cin pulvil ‼» 

 Numen ina kalir :

Pu kot win, kot rinaf nazbeik sometir rinaf nazbeik.

Sotir nazbeik ke kabera ke Bli va dil int.

Rem rin volsu vey sokoblir.

Ise kore do rin tigir, pune sometir ke rin.  

Va rinafa renara volsu trakura rofirvil.

Kiren in va intyona trakura sodadir.

Va inafo alto volsu gloga rojandel.
Kiren inafa gloga koe eldefa mona sosoker, i koe mona rinon

meroworana dace koe klokara.

Lasutil dum in, voxe va in dum int me lagepul ‼ 

Kiren blira somedimefir meie do dareviel vangaver.

Til tra kane kot nazbeik zo abduplatir, bro blisa tceka.

Trusik moe kelda ke teniskuca va jala sokulmer, ise va abica

intafa gijarotiuca pu rin sotcer enide tceka kalion is ilon sotalad.

Rinafa atcera kan nuba ke trusik va daava kulmer !

Kiren in va talasa tceka sokalbar lidame va bografa tra dere

sokalbar.

Zilira

Bam kulik kalir : « Va zilira pu cin pulvil ‼»

 Numen ina dulzer :

Pu kot win, gizilil voxen batcoba sotir abica ede va kon rinaf

digiks zilil.

To zilinyil viele va koni ki ke int zilil.  

Kiren vaxe xa videna is suna kir direkeon fololegana,

tokcoba bet digiks en tir ?

Isen, pu abdiwirsis vakol radimelanis va befoltik ko tumtafa

widava is gikotawas va niska ko tcaluteiskafe bixe va tokcoba

direviel vanbureter ?

Isen tokcoba tir kivara va copuca vaxe miv copuca ?

Kas kivara va siputera lente kotraf lird me miv tir

siputerarsa ?

To korik jontikote digis vox abicote zilis tid, ise grewatanon

gizilid, numen inafa birgafa jugemera va zilira sokavonar.

To korik abicote digis vox cugote zilis tid.  

I bantan va blira is vonuca ke bli sokabdifolid numen sinaf

kold sometir vlardaf.

To korik daavon zilis tid numen bata daava sotir vas gablera.

To korik kranaveson zilis tid, numen bata kranavera sotir vas

ailkera.

To korik zilis meinde kranaveson, is me aneyason va beta

daava, is me jiligason va kona ceakuca, tid.

Sozilid milinde, banlize, gibratca va kofiga koe vema

sodivdaaker.

Kan nubeem ke ban korik Lorik sopulvir, ise runu sinaf

iteem pu tawava kicegar. 

Kotviele mbi erul, pune zilira sotir kiewaca, voxen

meerumbon nek gildanon loeke vode ;

Isen aneyara ke kontan nubafenkus az kazawatas sotir

daavapa loeke dam miv zilira.

Ison kas koncoba rinon djuvewana me tir ?

Kotcoba rinon digina konviele zo zilitir ;

Batdume re zilil enide zilirugal tir rinaf vols tel ke konolesik.

Jontikviele kalil : « Zilití voxe anton pu kontan riwes ».

Aal ke rinafo iltaalxo batinde somepulvid, meien bonoleem

moe baspexo.

Sozilid enide roblid kiren kagira sotir vanxomera.

Arse kontan bagaliaf gu kazawara va intaf afizeem isu

mieleem sotir bagaliaf gu arak ke rin.

Isen kontan rovodulis ko bira ke bli va vim ko rinafa

kuksama sorovokopler. 

Ison kas riwera loon gijafa dam tela tigisa koe takreluca ik

odiakuca ik dace soduca rotir, i kazawasa riwera ?

Isen toktan til ede ayik va ast gobasitalar ise va olkuca

gojovler enide va inafa bagaliuca tulebana is okluca

kabdunedina ronowil ?

Taneon miv lasuriwel da rozilil, ise til gor ke zilira ‼ 

Kiren to bli sokruldesir solve rin fozilis tire anton til

vrutasik.
 

Voxen rin kazawas, ise kot win kazawac, va grewara wetce

 porn me pestalel kire va miremba pu int lidam zilisik co adratal.

Lodamen do kontan ziliyis va firviks tictalal dum kan

wilteem ‼ 

Kiren ede va intafa boza skikeke dwil, pune va inafa vonuca

tire ilfolil, i va in tis vey gadikyafa rubafa tawava is gadikyef

Lorik.

Estura is ulira

Azon guazik, i yoridik, kalir : « Va estura is Ulira pu cin

 pulvil ‼ 

 Numen ina kalir :

Pu kot win, va kofiga ke tawava roblidal, ise bro ruxa gu afi

zo rogriaelesil ‼ 

Voxe larde estutuson sokatal, ise grisiputeson bas pintik va

vrod ke inafa gadikya sofalul, batdume batcoba gotir sontera.

Isen rinafa azega dum muxelk zo renzar ‼ i muxelk liz karik

ke aalxo iku volgunik ta kare ke ayik isu volgune zo sowetad.

Kotviele va kon sulem atal, kan takra unt kalil :

« Kan mila gijarotiuca atasa va rin, dere zo xonukesí ; ise
dere zo vumbeté.

Kiren mwa zurteyesa va rin wal jinaf nubeem va jin wal loon

gijarotif nubeem zurteter.

Rinaf fortey isu jinaf sotid jaxipa sinkasa va aal ke kelt. »

Isen kotviele va pruve fegalapal, kan takra unt kalil :

« Rinaf fay koe jinafo alto blitid,

Isen geilt ke rinaf stekeugal koe jinafa takra rumbeweter,

Isen rinafa kofiga titir jinaf gaeloy,

Isen va sint kotcadimon vecatat. » 

Isen muvugalon, kotviele centewarolal aze ko xuvasiko

vanburel, kan takra unt kalil :

« Dere tí centa isen jinaf ilteem xuvatanon zo warolatar,

Isen bro warzaf vor koe kotabafa vaalka zo videté. »

Isen fentugalon, kotviele va vor malsavel, pune dank sotre

kot vimcek gotir ‼ 

Isen vey bat dank trakura tori viel ke muvugal isu centa isu

xuvasiko gotid ‼ 

Kobara

Azon ziasik kalir : « Va kobara pu cin pulvil ‼»

 Numen ina dulzer, kalison :

Pu kot win, sokobal enide armoron gu tawava is tawavagloga

fil.

Kiren kliwik sovanpir divef gu cadim ise il ezgalday ke blira

somangir, i il ezgalday ilamkon lanis is va int oklon gruides gu

teniske.

Kotviele kobal, til val kane takra va tintera ke bartiveem gu

lexa artazukar.

Toktan ke cin co tir pudiskafa is amlitafa edgarda edje

kotrafa tamava volant dankar ?

Kotviele mbi kalil da kobara sotir rotapsara ise kobaruk sotir

xaka. 

Voxen kalí, kotviele kobal, va ki ke tela dalafa klokara ke

tawava soye rotaskil, i va ki gledayani ba koblira ke bata

klokara,

Isen zavzagison poke kobara, va blira sorenal,

Isen renara va blira kan kobaruk toz tir koekuca do salafa

 birga ke blira.

Voxen ede, kire mejel, va koblira wetce vanmanara is va

aldo ke cot wetce rotapsara ralfeyena kev jo kruptel, pune dulzé

da ant furove ke rinafo jo va kosuteks rotcater.  

Dere mbi kalil da blira sotir orika, numen va kaliks ke legik

legon tolkalil.

Isen kalí da blira efe sotir orikafa, vaxeon tode fira tir,

 Neken kota fira sotir mewisa, vaxeon tode grupera tir,

 Neken kota grupera sotir giopafa, vaxeon tode kobara tir,

 Neken kota kobara sotir barlipafa, vaxeon tode rena tir ;

 Numen kotviele kan rena kobal, pune va int gu int gluyedal,

is va rin gu bet artan, is va rin gu Lorik.
Voxen va tokcoba sugdalar : « kobara kan rena ?»

Batcoba tir layera va tayi kan fem malnis va rinafa takra,

dumede rinaf abegik va bati tayi fu diskir.

Dere tir kolnara va mona vadulon, dumede rinaf abegik koe

 bata mona fu soker.

Dere tir faytawara va fay krenugon, dumede rinaf abegik va

inafa enga fu estur.

Dere tir kosukera va tisila ke rinafa swava ko kota iaxa,  

Dere tir grupera da kot mokraf awalkik poke rin tigir ise

dizver.

Jontikviele al gildé da kaliyil, dumede modason co

 pulvil : « Bettan trilnanyofas vox nedis va tazuk ke intafa gloga

ko rapor sotir olukaf loon dam tawaziasik.

Isen kontan koilkas va korfi besatason va ewava ke ayik mo

trutca sovodar loon dam averdiasik. »

Voxen kalí, edje krodoecké volse kenibé, da suka pu gulafa

 persa lidam bet werdolk krenugon sopulvir ;



7/18/2019 Katcilik, ke K. Ghibran

http://slidepdf.com/reader/full/katcilik-ke-k-ghibran 21/70

Kotava.org © Kalkotavaks : Staren Fetcey (2015) All rights reserved 21

Isen kontan artazukes va sukapuda gu pibaf dank kan antafa

renara, ant sotir dataf. 

Kobara sotir rena turowiyina.

Isen ede kan antafa boikera vols rena me rokobal, pune va

kobara vode jovlel aze lente tuvel ke dopewa debanyal aze gu

kontan daavon kobas di burieful.

Kiren ede va beg brunon epul, pune va pirakaf beg vandilijis

va ael ke ayik tire epul.

Isen ede erajon centexuval, pune rinafa vidjera va jiva ko vor

sosolpar.

Isen ede dum pumkik dankal volse djukadankal, pune va afiz

 puda is mielpuda kev oblakeem ke ayik italkal.

Daava is gabentuca

Azon ayikya kalir : « Va Daava is Gabentuca pu cin kalil ‼» 

 Numen ina dulzer :

Pu kot win, rinafa daava sotir rinafa xatcaxiskafa gabentuca.

Isen dace lird lizu kizoyul fereon tir kotraf gu rinafa ikuza.

Isen tokkane batcoba rotir ara ?
Loon gabentuca va rinaf istak suxar, pune loon va daava

rodadil.

Kas vim kayestas va rinaf vor me tir mil burmeyes koe cade

ke tawoldopik ?

Isen kas kinga vandilisa va rinafa swava me tir kum mila inta

nyofayana kan wed ?

Kotviele til daavaf, ko takra kaldisukel nume di trasil da ant

coba tugabentasiyisa sotudaavar.

Isen kotviele til gabentapaf, ko takra gin disukel nume di wil

da tire golde coba tiyisa fruca ikuzal.

Konak win pu rin kalic : « Daava sotir gijafa loon dam
gabentuca », isen ar win kalic : « Volgue, gabentuca sotir

logijafa. »

Voxen kalí, sina sometid rosolparsana.

Belcon sofid, ise kotviele bata ant do rin keve azega

debanyer, pune setikel da bana koe rinafa ilava keniber.

Ae sotil dum sespa bene rinafa gabentuca isu daava.

Sotil yalestaf is milbavaf ant viele til vlardaf.

Kotviele jwasusik aldoatason va intafa moava isu dilgava va

rin levmadar, pune rinafa daava soticfir oke titnir.



7/18/2019 Katcilik, ke K. Ghibran

http://slidepdf.com/reader/full/katcilik-ke-k-ghibran 24/70

Kotava.org © Kalkotavaks : Staren Fetcey (2015) All rights reserved 24

Mona

Azon kijasik artlanir aze kalir : « Va Mona pu cin kalil ‼» 

 Numen ina dulzer ise kalir :

Pu kot win, ko rinafa gesta va antoraxe koe letaxo vegedul,

abdida va mona koe anambe ke widava kolnal ‼ 

Kiren milinde nomon dimdenlanil, pune koyasik tigis koe rin

sokaskir, i sostanaf is antiaf kotabik.

Rinafa mona sotir rinafo alto divlizeyeno.

Lev awalt sorumbewer ise koe mielamlit sokeniber ; ise me

zavzar meklokesa. Kas rinafa mona me kloker ? Ise klokason,

kas va widava van aalxo ok ventotsa me jovler ?

Va mona ke kot win ko nuba co djukabelcá aze bro
faytawasik ko aalxo ok werdxo co djutcastá.

Krant tid rinafa nuda ‼ Kusafa binka tid rinaf gaest ‼ Enide

koo centaxo va int di rotaneyal aze dem dakelek ke tawa koe

vage di rodimlanil.

Voxen ugal ta batyona coba men tir. 

Koe sinafa vudera, rinafa movura va rin slikeke pokeon al

kabelcad. Numen bata vudera gin tiskimitir. Ware fure

rebaveem ke rinaf wid va yasaxo gu taya solparsatad.

Isen pu jin kalil, sane ke Orphalese, va tokcoba koe rinafa

mona digic ? Va tokcoba kadime winaf ixatcan tuvel sul ?

Kas va dili, i va aulafo po razdaso va gijarotiuca dadil ?

Kas va setikeks dadil, i va bata jowikasa galza borodesa va

swavotsa ?

Kas va listuca stasa va istak ke xa nyofayana kum inta ik
rapor van tumtafa meftava dil ?

Pu jin kalil, kas va batcoba deneon digil ?

Oke kas va erod ok gojera va erod anton digil ? Kas i va bata

anyerkaca anjesa va mona dum ganenik az vanpisa emudenik az

felisik ?

Gue bam in vanpir vilkusik artazukes va salafa galpera gu

sert kan iriga is usta.

Kore inaf nubeem tir kum piako, takra sotir kum azil.

In kali modara sokovdar enide keve rin di zavzagir ise va

 bagaliuca ke cot di nuler.

Va kota rinafa pesta prantafa sonuler ise ton rantaf trig ko
kilt ser.

Ae galpera va erod va lujuca ke gloga sokadjuber ise va

inafa caxa kipteson radimfir.

Voxen rin, i nazbeik ke darka, i rin olyastenon tildewes, me

zo gralometel meie zo sekiatal. 

Rinafa mona me titir ekasta vols norisk.

Me titir randesi tayi besasi va eepta vols guta nendasa va ita.

Me wiltsoatal enide va tuvel di roremlanitil meie takomatal

enide va pij me di klantatal meie va gaelera kivatal kore va

yargadawesa az lubesa rebava craketel.

Koe naboxa suxayana gan awalkik tori blisik me soketel.

Isen mona va rinafa birga kagitir meie va rinyona jugemera

 bravatar neke tir kotrafa gu kulupuca is wafuca.

Kiren rinafe lumiske koe berma ke kelt sotigir, i koe berma
dem tuvel tis gazdabrara is kot dilk tis dank is mielamlit.

Vage

Azen layesik kalir : « Va Vage pu cin pulvil ‼»

 Numen ina dulzer :

Pu kot win, rinaf vageeem va cugak ke listuca vols evakuca

sopalser.

Isen kore kan vage va nuyuca ke koekuca aneyal, pune va

wast is roda rotrasil.
 

Va awalt is suka dem loote cot vox leote keska rokakevel ‼ 

Kiren sukera ke bli koe awaltafi sotigir ise nuba ke bli koe

suka sotigir.

Konak win kalic : « To lentusuka va vage diskine al layer. »

Voxen kinokuca tiyir inafa exava, ise tutulwara va zwart tiyir

fem.

Azen ba tenukera va lag, koe aalxo kipeyer. 

Meviele ilsetikel da werkuca sotir prosil kev mekarafa

disukera ‼ 

Isen viele mekarik mea titir, tokcoba werkuca vanpitir ?
Vaxe riojara is kifura va swava ?

Isen me vulkul da tawava va sengera va rinaf lebaf nugeem

sofronar ise suka anton ked enide va rinaf usuk di rovefad ‼ 

Lustera is Dolera

Azen dolekik kalir : « Va Lustera is Dolera pu cin pulvil ‼»

 Numen ina dulzer :

Pu kot win, mu rin tawava va enga sowarzer numen sometitil

olegas ede kane va nubeem grutukotral.

To ikazilison va zileem ke tawava, va aultovera trasitil

numen zo rwavetel.

 Neken, ikazilira va peguca gu battan is va aelakola gu bantan

rodaskir ledame ton rena is neciafa malyuca zo skur.

Kotviele moe dolexo viga rin, i kobasik ke bira ok taya ok

centaxo, va layesik ik tawoldopik ik awolbayestasik kakevel,

Bam va felisa swava ke tawava korozal enide ina vanmia
win di lanir aze va aldoasiki vodavodon dolunesi isu sabesiki

tutumtar ‼ 

Isen me gindel da kontan dem lindaf nubeem va rinyona

vindara paker, i kontan doles va ewa ika rinafa kobara ‼ 

Pu mantan co rokalil :

« Do cin mo taya lanil oke do winaf berik mo bira aze va

dona kabul ‼ 

Kiren siday is bira sotid disafa tove rin lidam cin. »

Isen ede dankasik ik stutesik ik valusik artlanid, pune va

koncoba guon dere lustel ‼ 

Kiren sin dere va enga is drewa sokayestad ise kore sinaf

nyofaks tid kum klokara, pune sotid vage is sinka tori rinafa

gloga. 

Isen abdida va dolexo viga bulul, pune sugal da metan ton
vlardaf nubeem di dimlanir ‼ 

Kiren felisa swava ke tawava leve sukara diliodon me

kenibeter vieli olegara ke bet win di zo keldaskir.

Gomil is estera

Azen tan malyesik ke wid ranyar aze kalir : « Va Gomil is

Estera pu cin pulvil. »

Isen ina dulzer, kalison :

Pu kot win, to kotviele rinafa swava kare suka kraber,

Pune rin, antaf is metranodaf, va artan num int vetuigal.

 Numen tuke bata vetuigara, ikudanon kake tuvel ke

levlibunik, gonaliel ise gokel.

Larde welfa sotir rinafe lorafe inte ;

Pune ine sozavzar kretsiskafe ;

Ise bro kelt va wiltkirik anton levmadar.

Larde kelt sotir rinafe lorafe inte ;

Va elmolerilt somegruper ise ko perakefe someaneyar.

Voxe rinafe lorafe inte koe int me ant tigir. 

Jontikcoba ke win ixam sotir ayafa, voxen ara jontikcoba ke

win men tir ayafa,

Voxen tazukiskaf klodik kenibeson koe bra lanir ise va intafa

krodoa aneyar.

Isen va to aye koe rin re djukalí.

Kiren to in vols rinafe lorafe inte mei klodik koe bra va

gomil is estera va gomilara gruped. 

Jontikviele al gildé da va derkesik pulviyil dumede bantan

me tir kon win vols diveik vanmiae win vols lujdik koe winafa

tamava. 

Voxen kalí, milinde tumtik is malyik vamo tele ontine koe
rin va int somemadad,

Pune rovidik is axik omon loon dam tele klarme koe rin me

roflaydud.

Isen milinde tanoya toa do amlitafa sporoyara ke kotraf aal

anton sotublafotawer,

Derkesik do birgafa kuranira ke kot win anton soderker.

Dum ezgalday van rinafe lorafe inte belcon lanil.

Sotil joya is koyasik.

Isen kotviele kon win lubec, pune mu ar win kadimeon tigis

lubec, djison gu ardeotasisi raporki.

Gue, in golde artan kabdueon tigis luber, i mu artan dis

lotuzafa is lomusafa nuga, kiren bantan va bati raporki me al

divpakuded.

Isen dere kalí, kore bata ewa co tid rusagafa mo rinafa takra : 

Gomilanik sometir blodaf gu gomilara,

Isen dubienik gu dubiera mbi someculimer.

Malyik me tir megunackaf gu zoba ke ikorik,

Isen korik dem karaf nubeem me tir spackaf gu zoba ke

zatkik.

Gue, gunik konakviele tir volgunaf gu bakanik.  

Isen ware loviele, lanzanik va porn ke volgunik is

mebokenik sodiskir.

Va malyik gu memalyik mei gunik gu megunik

somegriuzial ;

Kiren sin dum ebeltaf fem isu batakaf belcon layeyen lente

awalt belcon tigid.

Isen kotviele ebeltaf fem joawer, pune layesik va kotraf lay

is dere rujda sorinder. 

Ede va foredonesikya lent malyesik vanstal,

Pune va takra ke kurenik mo sespa dere goplekul ise va inafa

gloga xeyon gosabel. 

Isen ede va bagesik co djumustal, va gloga ke bagenik

krafial ‼ 

Ede yolton gu ronkuca estel ise va kufta ko aalaj kougal,

 pune va zaeeem godisukel ;
 

Isen ae va zaeeem ke kiewuca is rotuca, ke nazbuke is linde

trasitil, i ke kotcoba belcekanafa koe amlitaf istak ke tawava.

Isen rin, malyesik djukutis malyaf,

Va toka malyera kev kontan unt teldaf nek swavon dubiesaf

 piskotel ?

Va toka pursara pu kontan atas va alto nek atayan gu swava

anamstegel ?

Isen tokkane va kontan tegison rokles num ristas vox miledje

miv vanmanan isu situndan onkal ?

Isen tokkane va kontan sidjepes nek zobayas estetel ?

Kas sidjera me tir malyuca sopuna gan mila mwa rinon

djukozanina ? 

 Neken, va megunik me rosidjesil meie va takra ke gunik

rotunuyal.

Mejilon ina mielon rozatar enide ayikeem di divmodeter ise

va int di tukrafiatar.

Isen rin djugildas va malyuca, medisukeson va kota coba ko

aftapa tokinde askitil ?

Oxam batviele grupetel da ronkik is aytcusik sotid mil ayik

ranyes koe nom wali miel ke bate klodafe inte is afiz ke bane

lorafe inte. 

Ise da galzajolok ke dopewa sometir ontinon loon dam salafa

 jola ke cofuot.

Mwa

Azen rokopik kalir : « Voxen va tokcoba icde mintaf mweem

kalil, feliik ?»

 Numen ina dulzer :

Pu kot win, va mwara fronal,

Voxe va aksara va mwa loeke sontel.

Dum rumeik vefas drume welfa is gion kolnas va

 bixelamone az kipeson vilas,

Voxen edje va bixelamone kolnal, pune welfa va bixe mo

 piluda loote dun vanburer,

Isen kotviele vaon vilal, pune welfa do rin kipegar.

Ae welfa do megunik sokiper.
 

Voxen tokcoba tir icde kontan dem blira metisa welfa is

kruptes va ayafa mwa gu bixelamoneje,

Vox kruptes va bli gu pist is va mwa gu sadja

djubalumatason va dil intafa ewava ?

Tokcoba tir icde vicesik bogas va stutesik ?

Tokcoba tir icde jaftol albas va miremba vox kruptes va

aalxof cpogol is wabol gu egluyus plek iku keldusik ?

Tokcoba tir icde guazafe perake volrodefalmotcese is

kruptese va kotare gu lebaf is mewerkaf sulem ?

Isen tokcoba tir icde taneik ko kurerakapa nek griaeleyes is

cues az kieves da kota kapa sotir zobara ise kot ganenik sotir

tozekik ?

Va tokcoba icdeon rokalí, vaxeda sin koe afi dere tigid voxe

va awalt geumad ?
 

Va intafa izga anton wid voxen mila izga sotid sintafa mwa.

Isen va tokcoba awalt sedme sin sugdalar, vaxe izgasik ?

Isen tokcoba tir kagrupera va mwa, vaxe omagira az

conyukara va sinafa izga mo tawava ? 

Voxen toka ewava zovdayana moe tawava va rin lanis lent
awalt rotazavzad ?

Tok siag va lanira ke rin koyas do suka vodjutur ?

Toka ayafa mwa stegeter, ede va miremba kev mek flinttuvel

ayon epuyun me arbel ?

Va toka mwa kivatal, ede stutel ise kev meka azilroda ayon

glotcayana ardeotal ?

Isen toktan va rin van malyerot rostatar, ede va rinafe vage

soltiotel aze mo kona ayafa kelda vaon me daykal ?

Sane ke Orphalese, va truga rotuodjac ise va wazdeleem ke

drora rodimatcel, voxen toktan va dankara ke wulpa

rokopoutur ?

Nuyuca

Azen dewitcasik kalir : « Va nuyuca pu cin pulvil ‼»

 Numen ina dulzer :

Pu kot win, va rin piriles tite widtuvel is dene ebava is va dil

int siofas va rinafa nuyuca al wí,

Dum levetirik va dil int plukes tit duxasik is kosiskes, kore

 bantan va battan vanmecobar.

Gue, koe mikaci ke dopewa is izgon ice widaki, va rinaf

lonuyaf korik bures va nuyuca dum miremba ok koxol al wí.  

 Numen jinafa takra unt forteyayar ; kiren sometil nuyaf viele

va roda jugemesa va nuyuca glotcal ise va nuyuca wetce mukot

is kotaskira dun pulvil.

Ae me titil nuyaf viele rinaf viel titid meolyastes ise miel

titid mejugemes is meniges,

Volse loon bata coba va rinafa blira telomtatad neken tison

lebaf is meriojan vaon vamofitil.

Ise tokkane kaiki intaf afizeem isu mieleem vamofitil ?

Vaxede va roda inton titickayana aname lukrugal runi gildara
 joatal. 

Ae to yoltana nuyuca sotir tela lodelafa roda, kore

maserkeem lev awalt jowikar ise va ita baalper.

Isen vaxe yoni kimi ke int va tokcoba ke kaaneyara va

nuyuca djukevebgal ?

Ede konkase memalyafa mwa djutunena krulder, pune mila

mwa kan rinafa nuba mo jo zo suteyer.

Anteyason va mwak ik tcateson va jo ke malyesik, va ina me
rorelval, kore va kotrafa bira co mogimal.

Ede konkase godivuskejan evayik krulder, pune taneon wil

ede mil uskej koe unt rin efe tir vilaks.

Kiren tokkane evayik va tunuyanik is oklik co rogazar ede

evayinda koe sinafa nuyuca is kinokinda koe okluca me

krulded ?

Isen ede batcoba tir vaj rinon djudivplatin, pune mil vaj gan

rin zo narayar lodame vaon zo anamstegeyer.

Ede konkase olyastera rinon djutekana krulder, pune xo ke

 bata kivara koe rinafa takra vols nuba ke olyastenik sotigir.

Arse, kota coba koe rinafe tise ton gronafa baliafa lictara

soliziwed : rinyon jugemeks isu crakeks isu jekuks isu balveks

isu onkaks isu yategaks.

Bata coba koe rin dum afi is izga ton gluyawesa tola

soliziwed.

Isen kotviele izga tekawer aze griawir, pune wanuwesi afi

sovanpir izga ke ari afi.
Isen rinafa nuyuca sotir mana kotviele ina ten zo riojar aze

vanpir riojara va loeke nuyuca.

Ova is Ske

Azen gertikya gin pulvir ise kalir :

« Va Ova is Ske pu cin pulvil ‼» 

 Numen ina dulzer, kalison :

Pu kot win, rinafa gloga jontikviele tir meldxo lize rinafa ova

isu malyedara va rinafe ske isu wayeda levlyumad.

Tí tudiliasik va rinafa gloga ise va winafa tadlesa mejeniara

isu tukevlara gu tanuca is cwa artazuké ‼ 

Voxe tokkane co rotaskí ? Vaxeda rin til tudiliasik is loeke

koekaf albasik va intafe reduse ?

Rinafa ova isu ske sotid boweroy is italeem ke rinafa totasa

gloga.

Ede rinaf ital iku boweroy zo arised, pune zo di nyedal aze

dantalel oke iste bira yaleston di zavzagil.

Kiren ova ant gazasa sotir elekaso po ; voxe ske miv sotir

teyka trokewesa kali volrunkuca.

Batdume iskel da gloga va ova kal ontinafe ske ilamsisker

inde rodankar ;
 

Isen iskel da va ske kan ova vodjur enide ske vey gronafa

dimblira roblir nume dum  phoenix zveri mal intaf guboyeem di

malblir.

Co djumé da va intafa malyedara isu wayeda torigil milinde

koe intafa mona gu toloy renan emudenik co askil.

Tce va bat emudenik lodamu ban me co djuporal ; kiren

kontan loeke trumas va battol, pune va rena is odiakuca ke

kottol.

Kotviele vanmiae venta leve fedafa izga ke batakafa frumba,

 pakason va dili is wiyuca ke taya is werdxo ilon, pune iskel da

takra unt kalir : « Lorik koe ova tildewer ».

Isen ede zivotcar ise sukapa va aalxo botcer ise edi is

koafima va ilamkuca ke kelt kieved, pune iskel da takra tarkon

kalir : « Lorik koe ske tegir ».

Isen larde til sukara koe poz ke Lorik is toa koe aalxo ke

Lorik, pune koe ova gogricuel ise kan ske gotegil.

Meja

Azen ayikya pulvir, kalison : « Va Mejera pu cin pulvil ‼»

 Numen ina kalir :

Pu kot win, meja sotir ludzoteks koe kuld dadis va rinafa

gildara.

Milinde ogluk ke enga sokempawer enide welk va awalt di

kempar, pune va mejera gogrupel.

Isen ede co rojupal da takra gan vieleafa galova ke rinafa

 blira dun zo skebur, pune rinafa mejera lidamu daava co nutid

ribiegafa ;

Isen pune va cadimeem ke intafa takra co nalel milinde va

kot cadim tiskis moo taya sonalel.

Ise rem fentugal ke intafa gabentuca wiyon co disukel.

Jontika rinafa mejera gan rin zo sonarar.

To pirafa uliba tir kane kurmik tigis koe unt rin va rinafe

akolafe tise sofrasker.

Kle va bat kurmik dirnul, nume va wayot amliton is aulon

ulil ‼ 

Kiren inafa nek gamiafa is olgafa nuba gan krenugafa nuba

ke Merowise zo sonyaper,

Isen inaf vanburen vimcek kum kuritca perdoeyena gu inafa

 baerdafa ikuza gan tawoldopik zo epuyur, kore va kutceem

teyedar.

Grupera va int

Azen ayikye kalir : « Va Grupera va Int pu cin pulvil ‼» 

 Numen ina dulzer, kalison :

Pu kot win, rinafa takra va birgeem ke afizeem is mieleem

amliton gruper.

Voxen rinaf oblakeem va sionera ke grupera ke rinafa takra

en djugilder.

Kan ravlem va coba trakuson sogrupena co djugrupel.

Kan gelt va lebafo alto ke rinafa klokara co djumuzal.

Isen mana djumera sotir kiewaca.

Birgafa klita ke rinafa gloga gobimiler aze van bira nanjeson

gonir ;

Isen jwa ke rinyon kimiskaf ludev gu rinafa ita zo razdatar.

Voxen meka sespa kliteteson va rinafa mgrupena jwa gotir ‼ 

Isen va ludev ke rinafa grupera kan viza ok conyok me

 bralal ‼ 

Kiren inte sotir kimiskafa is mesabena bira.

Me kalil : « Va ageltuca al trasí », volse : « Va ageltaca al

trasí »‼ 

Me kalil : « Va kelda ke gloga al trasí ». Lodamon kalil :

« Va gloga fisa moo jinafa kelda al kakevé »‼ 

Kiren gloga moo kota kelda sofir.

Gloga moo conya somefir meie atrir dum edgarda.

Gloga volsoawer, dum niluma dem data vioma.

Tavera

Bam tavesik kalir : « Va Tavera pu cin pulvil ‼»

 Numen ina kalir :

Pu kot win, metan va koncoba arafa gu tela modasa ixam

daykesa koe titak ke grupera sorazdar.

Tavesik lanis izgon ico dopewa vanmiae godevrik va mekak

ke proyuca vox pak ke folixa is rena sozilir.

Edeen tir proyaf, pune me nover da va mona ke proyuca

kofil voxe va rin kal pikay ke rinafa swava star.

Keltopik va intafa vangrupera va dark pu rin ropulvir voxe

va intafa gildara me rofirvir.

Lexusik va armor tukotrarsas va dark rodankagar voxe va
oblaka namisa va armor is kroasa puda me kozilir.  

Isen kontan grupeckes va otopa va aldobolk is sabesikiolk

rodepulvir volse banliz rostar. 

Kiren corara ke kontan va wilteem pu artan somebeitar.

Isen larde Lorik va ant rin sogruper, pune grupeteson va

Lorik is vangrupeteson va tawava kot win ant gotigic.

Nuca

Azen jotik kalir : « Va nuca pu cin pulvil ‼»

 Numen ina dulzer, kalison :

Pu kot win, rinaf nik sotir eruyumba olegara.

Tir taya ton rena faytawana az ton kagrupera vebaltana.

Sotir rinafa azega isu ebava.
Kiren do aelera vanon lanil ise va dili koon aneyal.

Kotviele nik va intyona trakura pulvir, pune va « mee » ke

intafa swava me kival meie va « ene » vewal.

Ise kotviele amlitar, pune rinafa takra va intafa takra dun

terektar ;

Kiren icde nuca kota trakura iku jugemera iku kera ewiskon

sokoblid ise zo solparsad, koe amlitafa daava.

Kotviele va nik bulul, me brel ‼ 

Kiren coba rinon renana koe in rotir loeke aftafa bak inafa

gracera, milinde meftava sotir loeke rowina gan keldakoyasik

male azeka.
 

Isen antafa xialara ke nuca sotir tuludevara va swava.

Kiren rena aneyasa va koncoba arafa gu razdara va intafa

 bula sometir rena vols ilkabuyuna dona ; isen va giopaca anton

sonarir.

 Numen va tele rinafe kiewe zilil ‼ 

Ede va dimrust ke rinafa kraytara gogruper, pune iskel da va

rust dere gruper.

Kiren tok nik tir ede anton ta atara va bartivap kevlanil ?

Kotviele va in dem gotiskin bartivany wil ‼ 

Kiren adoneteson va rinafa olegara volsu mekak sotigir.

Isen koe krenuguca ke nuca, kipera is walzilira va puve tid ‼ 

Kiren takra va intafa gazda isu feduca koe zarenda ke yona

cobama.

Pulvira

Azen grupelik kalir : « Va Pulvira pu cin pulvil ‼» 

 Numen ina dulzer, kalison :

Pu kot win, pulvil kotviele ten til dilif gu rinyona trakura ;

Isen kotviele koe antiuca ke rinafa takra loedje mea zavzagil,

 pune kan kutceem toz blil, numen mam vanpir deasera is virt.

Isen koe jontika rinafa pulvira trak likon zo staker.

Kiren trak sotir ridzveri tigisi koe ewariba is wiltsotcesi vols

ronotalasi. 

Konak win va kanespik aneyac kire va antuca kivac.

Amlit ke antiuca va inte lebon sorazdar numen co djumotcel.

Isen konaktan pulvid nume megrupeson is meabdigorason va

ageltaca inton megildana razdad.

Isen artan va ageltuca unt caed voxe kan ewa me kalid.

Vanmiae man tisik, swava koe amlitsiona sozavzagir.

Kotviele va nik kene vawa ok moe viga kevlanil, pune iskel

da rinafa swava kutczekasir ise va yoy vodjur ‼ 

Iskel da rinafa puda ko oblaka ke inafa oblaka pulvir ;

Kiren inafa gloga va ageltuca ke rinafa takra namitir, milinde

griva ke vor koe art wan tigir,

Viele kseva tir vulkuyuna isen kurdaga mea krulder.

Ugal

Azen kocopik kalir : « Feliik, tokcoba icde Ugal tir ?»

 Numen ina dulzer :

Pu kot win, va ugal teniskaf is somerosaben co djusabel.

Va linulara co djulicekal ise dace va fira ke swava kare

 bartiv is cadim co djuvodjul.

Va ugal gu bost co djumartazukel lize disukeson va in

traspus moe domega co debanyel.

Wori rinafe kotabe va kotabuca ke bli sogrupelar,

Ise grupel da dareviel anton sotir setikeks va reviel isen

direviel sotir inafa klokara.

Isen rinafe dankase isu skebune iste taneafa vula tcastayasa

va bitejeem ko tame gin tigid.  

Tok win me pestalec da renaroti tir kimiskafi ? 

 Neken toktan va bata nek kimiskafa rena me pestaler, i va

rena istfisa va tise is mekrabesa mal renatrakura kal ara mei mal

renumara kal ara.

Kas ugal dum rena me tir, merosolzarten is sofis ?

Voxen ede koe rinyona trakura va ugal sotre cadim gosabel,

 pune kot cadim va kotar cadim vode anambuder.

Isen reviel va darekeugal ko setikera is va direkeugal ko

 jugemera lictar ‼ 

Kiewuca is Rotuca

Azen tan savsik ke wid kalir : « Va Kiewuca is Rotuca pu

cin pulvil ‼» 

 Numen ina dulzer :

Pu kot win, va kiewuca ik rotuca vols tele rote ropulví.

Kiren tokcoba tir vaxe kiewuca nakena gan intafa aelera isu

siputera ?

Ae kotviele kiewuca aeler, pune va sinka ko dace orikafa

arula aneyar, ise kotviele siputer, pune kan dace awalkolafa lava

va int grisiputesir.

Sotil kiewaf kotviele va tanuca do int askil.

 Neke me til rotaf viele do int me askil.
 

Kiren solzarteyena mona sometir tozekaxo voxe anton

solzarteyena mona.

Isen boweroyiskafa tota mukotiskon rodantaler volse

roflaydur.

Sotil kiewaf kotviele va abic int lasuzilil. 

 Neke me til rotaf viele va gunt mu int aneyal.

Kiren kotviele va gunt aneyal, pune anton til zae kotcagise

va tawa is mouvase va inafu mou. 

Ape enga pu zae somekalir : « Til bro jin, kotraf is lukraf is

 parmon disaf gu aultovera ‼» 

Kiren ke enga, zilira sotir adraca isen kazawara sotir adraca

ke zae.

Sotil kiewaf kotviele va ewa jiligackal.

 Neke me til rotaf viele kenibel neken yoy mukotiskon lopcer.
 

Isen dace yolkasa dewitcara va axaf yoy rotupoar.

Sotil kiewaf kotviele va intaf mukot acon is laoon vanfil.

 Neke me til rotaf viele eteson fil. 

Dace etesik somedimelanir.

Voxen rin pof is kaliaf, kabdue minkedik lasumeetel,

moekote ede fotil agralaf ‼ 

Sotil jontikinde kiewaf ise me til rotaf viele me til kiewaf.

Anton til gozas is vungus.

Goxe wocol va wiluuca pu imboza somezilir.

Rinafa kiewuca koe djumera va gulafe inte sotigir ; isen bata

djumera koe kot win sokrulder.

Voxen koe konak win, bata djumera sotir soist kaiktraspupus

van bira, solbureson va birgeem ke datca is dankeem ke aalxo.

Isen koe ar win, sotir aulafa kuksama eglusa ton gonoy ik

rimek is vangavesa abdi krimta. 

Voxen kontan djumerses pu artan djumenses me gokalir :

« Toktume til viaf is klabus ?»

Kiren kiewik pu lebik someerur : « Toklize rinaf vageeem

tigir ?», mei pu moniskik : « Tokcoba icde rinafa mona al

sokir ?»

Blikera

Azen gertikya kalir : « Va Blikera pu cin pulvil ‼»

 Numen ina dulzer, kalison :

Pu kot win, blikel kotviele til faxaf ise olegal ; koe kotruca

ke daava is remi viel dem aultovera dere roblikel ‼ 

Kiren, vaxe warlawera ke tise koe kelt ke blira, tokcoba

 blikera tir ?

Isen ede to ta intafa grivudera va orika ko dark dagimal,

 pune dere ta intafe puve va vanawalt ke takra sodagimal.

Ise ede anton rotikuzal kotviele rinafa gloga ta blikera rozar,

 pune nekev borera ware az ware iwazar, kalida toz kipel.

Kotviele blikel, pune koe rid van kotar miledje blikes
tictalal, i van kotar anton sokakeven bak blikera.

Batdume, rinafa worara ko bata merowina dopewa anton tir

wenda is krenugafa tinefkara ‼ 

Kiren ede anton mukotason va erura va dopewa kolanil, pune

va mecoba soseotal.

Isen ede kranavutuson kolanil, pune me zo tuontinatal ;

Oke yaneteson va kaluca mu artan dace kolanil, pune me zo

gildetel.

Va merowina dopewa kolanickil ‼ 

Me rotavé inde kan ewa goblikel.

Lorik va rinafa ewa someterektar, vaxeon viele kan rinaf

kutceem miv tiyar.

Isen va blikera va bira ik aalxo ik meftava me rotavé.

Voxen pu kot win lebaf koe meftava ik aalxo ik bira, va

 blikera ko inataf takra unt rotrasil,

Ise ede koe auluca ke miel terektackal, pune rogildel va kotar

unt kalis :

« Cinaf Lorik tis cinafe wiltkirafe inte, rinafa kuranira koe

cin sotir tele cinafe.

Rinafa jugemera koe cin sotir tele cinafe.

Rinafa djumera koe cin va cinyon miel tis ke rin gu afiz dere

tis ke rin co djumartazuker.

Va mecoba pu rin roteruv kiren va cinafa beta olegara

sogrupel dace abdida ina koe cin al awir :

Til rinafa olegara ; ise loote zilison va int, va kotcoba sozilil.

Puve

Bam antorik tandeon giworas va widava abdulanir aze kalir :

« Va Puve pu cin pulvil ‼»

 Numen ina dulzer, kalison :

Pu kot win, puve sotir dank va nuyuca,

Vols miv nuyuca.

Sotir rumbera ke rinafa jugemera, 

Vols enga.

Sotir krant rozas va bria,

Vols bup mei ontinuk.

Sotir flintik maltalas,
Vols rid anameon.

Gue ae, puve sotir dank va nuyuca.

Isen tití kaliapaf gildeson va rin cugeke vaon dankas ; voxe

me djuvofatá da dankason va takra drasutul.

Konak winaf jotik va puve sokaneyad dumede ine co tir

kotcoba, nume zo malyed ise zo ested.

Me co djumalyé meie co djumesté. Co djumé da aneyad.

Kire va puve trasitid, volse va ant puve ;

Ine va peroy berik sodikir, isen bet sotir listaf loon dam

 puve.

Kas, va kontan pulvis va ayik suxayas va sid ta zae vox

trasiyis va jwa, me al gildel ? 

Isen konak winaf savsik va puve wetce grijafa rolara

 batceson setiked.

Voxen batcera sotir tutapedara va swava volsu estera.

Va intyone puve kagrupeson co gosetiked milinde va

warolara ke lan idulugal namid.

Wori, ede batcera grivuder, pune iskel da vaon zo grivuded.

Konak win tic jotansaf ta aneyara is guazansaf ta setikera ;
Ise vol djupokaneyason is vol djuposetikeson va puve

yategac, vol djupofrayeson va swava iku vol djupokantason.

Voxen rinafa ebgara miv sotir puve.

Batkane va jwa dere trasil kore kan skotces nubeem ta

aneyara va zae suxal.

Voxe pu jin kalil, toktan va swava nurukantar ?

Kas perca va auluca ke miel kantatar, oken afiasa beza va

tela ke bitej kantatar ?

Isen kas teyka ke rinaf tey oku vikiz va suka movajatar ?

Kas folil da swava tir aulafa tourka rotuskaltana kan viza ?

Jontikviele, kaagdeson va puve, va puve ko soakseem ke tise

en bedel.

Toktan gruper kase coba revielon vulkuna me co tir

direvielon ketena ?

Luxeon alto va intaf konoleks isu olegaracka sogruper nume

me zo djumawuzar.

Isen rinafo alto sotir fwak ke rinafa gloga.

Isen va felbesa lexa ok mejenias mam miv rodaskil. 

Isen re unt nuel : « Tokkane va kiewe ke puve gu mekiewé

fu walgrupé ?

Ko taya ik matela lanil, nume kosmatal da virumnara va

 botaxa ke imwa sotir puve ke blat. 

Voxen dere puve ke imwa sotir getcara va intafa botaxa pu

 blat.

Kiren sedme blat imwa sotir klita ke bli,

Isen sedme imwa blat sotir buresik va rena,

Isen sedme belcon blat is imwa, getcara is kazawara sotid

olegara is wendera.

Sane ke Orphalese, icde rinyone puve, bro imwa is blat til ‼ 

Listuca

Azen ezlopik kalir : « Va Listuca pu cin pulvil ‼»

 Numen ina dulzer :

Pu kot win, tokliz va listuca aneyatal ise tokkane trasitil, ede

miv me tir rinfa kelda isu nyapesik ?

Ise tokkane va inon pulvitil, ede me tir fem layes va rinyona

ewa ?

Vanmanik is tukluzanik kalid : « Listuca sotir kiewafa is

 pibafa.

Dum jotafa gadikya tuweyustana gan intafa aliuca, vanmiae

min lanir. »

Isen skeusik kalid : « Volgue, listuca va gijarotiuca is eaftuca
malfir.

Dum zivotc va tawava leve min is va kelt vamoon botcer. »

Isen cuesik is legik kalid : « Listuca sotir dem prejaranya.

Koe minafa swava pulvir.

Inafa puda va minyona amlitara kempar, dum rowinsini afi

daruntesi koe kivara va izga. »

Isen trucik kalid : « Va ina iesa koe meftava al gildet,

Isen lorara ke kriza do ie stir, is wiltbotcera is krapoliera. »

Mielon, anamsusik ke wid kalid : « Listuca do vanawaltara

ronuon ticstitir. »

Isen miafizon, kobasik is koyasik kalid : « Va ina xowasa mo

tawava mal dilk ke ilawalt al wit. »

Fentugalon, konoldanik kalid : « Do muvugal nitir,

ventaventon welveson.

Isen koe idul ke idulugal, vebaltasik kalid : « Va ina stutesa

do toa ke muvugal al kozwit, va ina dem noldudega koe usuk al

wit. »

Va kotbata coba icde listuca al pulvil,

 Neke ae, va ina vols rinyona merwavena olegara me pulvil,

Voxen listuca sometir olegara vols wendera.

Sometir aelepes art mei vlardafa sotcena nuba,

Volse loon tir takra koafiana is gloga vecana.  

Sometir ewava rinon djuwina meiu djugildena,

Volse loon tir ewava rinon wina kore itabudel, is dankgildena kore oblakabudel. 

Sometir jaxipa leve turodaweyes almuk mei wilt bene kotca,

Volse loon tir matela parmon nagesa is suray dem pumkik

 parmon talas.

Sane ke Orphalese, listuca sotir blira kotviele blira va kakak

 basitalkar.

Voxen sotil blira ise til italk.

Listuca sotir kotabuca va int nyasesa kev elza.

Voxen sotil kotabuca ise til elza.

Alka

Azen guazaf gertik kalir : « Va Alka pu cin pulvil ‼»

 Numen ina kalir :

Pu kot win, kas va arcoba revielon al pulví ?

Kas alka me tir koti tegi isu undera ?

Kas voldum tegi ok undera me tir skebura is evonara dure
 bimilesa mal gloga, dace viele nuba va rapor ilboder oke atcer

va rujda ? 

Toktan va folixa gu tegira ok va miniera gu adaera griuziar ?

Toktan va intyon bartiv kabduon romopler, kalison : « Bat

tid mu Lorik vox ban mu jin ; bat mu jinafa gloga vox ban mu

 jinafo alto »?

Kot rinaf bartiv sotir wilt botces koe darka wale rinafe inte

isu inte.

Kontan diskis va liduca dum tele lolistafe vage co tir lebon

lokiewaf.

Suka is awalt va inafa alma me tcalatad.

Isen kontan dolantis va linulara sedme lidopa va dankaso

zveri ke tise sokoribar.

Tel lonuyaf dank va oblay ik polku someremstir.

Isen kontan kruptes va atay wetce dilk rofenkun lidam

robuden, va mona ke gloga dem dilk fenkunaf mali vanawalt

kali vanawalt men al worar.

Rinafa vieleafa blira sotir dopewa is alka.

Kotviele kofil, pune va intafe kotrafe inte doon naril.

Va ziita is kreyta is bweda is kinga naril,

Is va rinyona nyofaxa ke olegara ik sutkuca.  

Kiren klokeson kaik tcedera me roticfil meie kaik tinera

roflaydul.

Kle va kot ayik do int naril :

Kiren sonteson, vamo sinyona pokolera mei valev
volpokolera me rotalal. 

Isen ede va Lorik rogrupel, pune me til maesik va welima ‼ 

Lodamon pok int disukel nume va in vefas do intaf

nazbeikeem di wil ‼ 

Isen ko dark disukel ‼ Va in talas koo rujod is masotces vankoafima az kalubes ton muva witil.

Va in kices vanmiae imwa az tictalas is nubazekas vanmiae

aal.

Awalk

Azen Almitra kalir, kalison : « Va rin gu Awalk djubibev. »

 Numen ina dulzer :

Pu kot win, va birga ke awalk djugrupel.

Voxen tokkane kosmatal ede ko to istak ke bli me aneyal ?

Bugimo dem mielon itanyeem sotir afizon wiiskafo nume va
 bula ke afi somerazdar.

Isen ede va swava ke awalk en djukozwil, pune va takra ko

istak ke bli fenkupul ‼ 

Kiren bli is awalk sotid tana, milinde bost is bira sotid tana.

Rinafa amlitafa grupera va kaikexo ludevon ice rinyona

 pokolera isu jugemera sosoker ;

Isen dum fay klokas leve nolda, rinafa takra va imwugal

soklokar.

Va klok dirnul ‼ Kiren tuvel ke kotabuca koeon sotigir.  

Rinafa kivara va awalk anton sotir bupera ke namulolsusik

edje in lente gazik tigir viele kan inafa nuba fu zo porar.

Kas namulolsusik nekev skotcera tiskison va tcala ke gazik

me zo vecar ?

 Neke kas va kivara loeke me jiligar ? 

Kiren tokcoba tir awalkera ? Vaxeda lente suka lebon ranyé

nume ko awalt kojewé ?

Isen, vaxe tunuyara va gandira gu zivotcasa krayta ta

meriojanafa ticfira is aneyara va Lorik tokcoba tena ke gandira

tir ?

En dankatal ant viele mal kuksa ke amlit al ulitil.

Isen lanviele va ontinuk ke mevtava al artlanitil, ant pune toz

ticfitil.

Azen kotviele tawava va rinaf beweem, pune en stutetel.

Divkiavara

Re siel tir.

Azen Almitra diepilesik kalir : « Bat viel isu xo zo

kumzilid ‼ Ise rinafa swava kaliyisa ‼ 

 Numen ina dulzer : « Kas to jin pulviyí ? Kas dere me tiyí

terektasik ?

Azen va fogelom ke dopewa titlanir azen kotrafe sane

kadimlanir. Ina va tota artlanir aze moe azeba ranyer.

Aze gire lentegison va sane, volunt kalir : 

Sane ke Orphalese, suka gané enide va rin bulú.

Jinafa ampura sotir gijafa leon dam tela ke suka, voxen

gomallapí.

Dem kot cin keldusik, va tela ezefa joya dun aneyá, va viel

someboká lize va daref al tenuké, isen vanawaltara va jin

sometrasir lize ilawaltara al divgir.

Dace kotviele tawava modar, pune koyá.

Tí fay ke giafa ruxa, isen pu suka bak lukruca is kotruca ke

takra zo bildé ise zo tcastá.
 

Jinaf viel vanmiae win al tid liaf isen jinafa ewa tiyayana al

tid loeke liafa.

Voxen ede jinafa puda keve oblaka vreparleweter, isen ede

 jinafa renara div winafi nami griawitir, pune van win dimon

lapití.

Isen dem loeke pofa takra is kutceem loeke sagaf gu swava

 pulvití.

Gue, do krayta dimon lapití.

Isen kore awalk va jin ropalser isen amlitap rotanamplekur,

 pune ware va winafa vangrupera kaaneyatá.

Isen giopon me aneyatá.

Ede jinaf kaliks va ageltaca caer, pune bata ageltaca ton

lodaftafa puda is yona loyasafa ewa do winyona trakura

razdaweter.

Kan suka mallapí, sane ke Orpahelese, voxe va mekak me

titfí ;

Isen ede bat viel me tir kotaskira va winyona olegara is

 jinafa renara, battode kle tir waltera va ar viel ‼ Acum grupec

da, mal salaf amlit, dimlapití.

Bra vanafizon begantasa is anton jovlesa va zarenda koe taya

ticstitir aze ko rujod azen kalubetes ton muvara va int

kabelcatar.

Isen dacoba al tí va bra vektamar.

Bak auluca ke miel koo winyona nuda al laní, isen jinafa

swava va winyona mona al kofir.

Isen takra ke kot win do tela jinafa sioneyer, rinafa sukara

moe jinafa gexata tigiyir isen va kot win grupeyé.

En, va rinyona daava isu puidera grupeyé, isen remi rinafa

keniba rinafa klokara sotiyid jinyona.

Isen jontikviele vanmiae win tigiyí, dum uzda vanmiae

meftava.

Va ontinuk is blagutafa datca ke rinafe tise tcazedayá, is dere

va remlamara ke rinafa trakura isu jugemera.

Isen kipera ke rinaf nazbeikeem van jinaf amlit traspuyur,

isen galpera ke winyon jotik ton kuksa artniyid.

Isen kotviele voama ik kuksapa va jinyon ludev artniyid,

neke va intyon dank me turodayad.

Voxen coba pibafa loon dam kipera is gijafa loon dam

galpera va jin artfiyid.

Kotcoba tiyir teniskafa koe kot win ;

Kot win sotir zona is zwart vey dataf ayik ;

I vey ayik lize kot rinaf dank anton tir amlitafa gandira.

To koe dataf ayik sotil dataf,

Isen to nyaseson va kot win al nyasé ise al rená.

Kiren va toka soluma metigisa koe bat pozap rena rotartfir ?

Toka corera isu kera isu pirtaca van kelt rotitufid ?

Dum gulafa persa besayana gu pruvimwa, dataf ayik koe rin

sotigir.

Inafa gijarotiuca va rin gu tawava gluyar, inafa kofiga va rin

van kelt ticapter, isen koe inafa merocenenuca sotil kruldesaf.

Al mbi kalic da, bro roda, tic axaf lion dam tel lodaxaf

rodolk. 

Batcoba anton sotir ageltacku. Dere til pof lion dam tel lopof

rodolk.



7/18/2019 Katcilik, ke K. Ghibran

http://slidepdf.com/reader/full/katcilik-ke-k-ghibran 64/70

Kotava.org © Kalkotavaks : Staren Fetcey (2015) All rights reserved 64

Sabera sotre beta tegira sotir dum gunestera va gijarotiuca ke

welfa sotre rantuca ke skael.

Malyera sotre konjotera sotir dum vorcera va cadimeem
sotre metaniuca. 

Gue, til dum welfa,

Ise kore tota kesa va krayta moe bixe gamion sodayker, va

armor ke rinaf krayteem someampusil.

Isen dum cadim dere til,

Isen kore koe rinaf fentugal va rinaf imwugal kaagdel,

Muvugal, daykes koe rin, modeson kicer ise me zo bager.

Me trakul da va batyona ewa kalil enide pu sint ropulvic :

« Ina va min al siskenyer. Va kiewuca ke rin anton al wil. »

Kan ewa va coba rinon unt grupena anton kalí.

Isen vaxe izga ke ewiskafa grupera, tokcoba grupera kalina

kan ewa tir ?

Rinyona trakura isu ewa sotid ferdara ke fartuyuni nami

setikesi va minyon daref viel.

Is va yon savsaf viel, viele tawava va min me grupeyer meie

va int grupeyer,

Is va yon miel, viele tawava krogon zo glotcar,

Proyik al kevlanid aze va proyuca pu win al zilid. Jin

naritison va rinafa proyuca al kevlaní :

 Nume va koncoba zolonafa loon dam proyuca al trasí,

I va teyesa swava koe rin dure loon kabelcasa va dil int,

Solve rin metrumas va inafa laumara va liksera ke direviel

daborel.

Batcoba tir bli kaaneyasi va blira koe alto crakesa va naboxa.

Meka naboxa batlize tigir.

Batyona meftava isu azeka sotid kova is avlak.

Kotviele va konbata taya moolanil lize va abdigadik al

kotawal, pune disukeckel ‼  Nume va nazbeikeem is int stutes

ton nuba koe nuba witil.

Arse, megrupeson jontikviele va itupuca daskil.

Artan va win al kevlanid nume va kuluca is roti is aliuca ika

moavafa waltera kev rinafa folixera al mbi zilid.

Va abdizilira pu win leon al deá neken tove jin al tiv loeke

disaf.

Va salafa siputera va blira al deac.

Ape, mek siabeks pu ayik tir gijaf loon dam tel artazukes va

kota inafa erava gu turodan kutceem is va kota blira gu sul.

Isen jinafa poruca isu gablexa koe batcoba tigid,

Kiren kotviele ko sul laní, pune va lava dere miv siputesa

trasí ;

Isen ina jinon ulinon va jin ulir.

Konak win trakuc da tí oklarsaf is vazarsaf ta siabura.

En tí oklarsaf ta kazawara va kuba vols siabeks.

Isen va voja koe ventaxo al ulí kore bene rinafa azega co

godebanyeyé,

Isen valeve trist ke dopewa al kenibé kore va jin daavon co

emudeyel,

Wori kas volto rinafa agralafa trumara va jinyon afiz isu miel
tuplinayasa va sinka mu jinaf art is besayasa va keniba gu

corera tir ?

Tuke dalon batcoba va kot win kumzilí :

Al zilipil voxe me grupel. 

Ae agraluca va int disukesa ko elza soturaporawer,

Isen tegiranya va int yoltasa kan yoltany sotir rotapsara.

Isen konak win al kruptec da tiyí ilef is grijaf gu jinafa

antiuca,

 Nume al kalic : « In pu aal ke aalxo vols korik gidopulvir.

Mo ventotsa ant debanyar aze va wid zboleson krupter. »

Ae efe va venta jontikviele ticlaniyí ise koe sumexo laniyí.

Tokinde va win co rowiyí, vaxeon male ontinepe ok

solumapa ?

Tokinde pokeon rotigí, vaxeon sumeon ?

Isen ar win va jin al rozac, me kan ewa, aze kaliyid :

« Diveik, diveik albas va meticfine ontine, tokdume moe

ontinuk sokel lize kiiz sobegamar ?

Tokdume va merozomene aneyal ? 

Va toka zivotcara ko dona djunaril ?

Isen va toki sedielafi zveri koe kelt tcabanel ?

Artlanil aze til lan min ‼ 

Titfil aze va ael kan cinaf beg vandilil, ise va siput kan cinaf

vor grirunkal ‼» 

Koe antiuca ke gloga, va batyona coba al kalic ;

Voxen ede bata antiuca co tiyir salafa, pune co grupeyec da

va birga ke rinafa daava iku puidera me aneyayá,

Ise va rinafe intepe koofise va kelt anton tcabaneyé.

Voxen tcabanesik dere tiyir wivga ;

Kiren jontika jinafa tceka va tra van ant jinaf ast jovled.
Isen talasik dere sotiyir terigesik ;

Kiren kotviele leve awalt wiltsotceyé, pune izga mo tawava

sotiyir imboza.

Isen folisik dere sotiyir etrakasik ;

Kire jontikviele va gelt ko intaf bakaks plekuyú enide vafolixa mu win is grupera va win loeke co seotayá.  

Ise kan bata folixa isu grupera kalí :

Me til kobudenik ke intafo alto meie koe mona ik taya zo

elekal.

Tisila ke tise vamoe meftava sozavzagir ise do suka

sokeldur.

Batcoba sometir plek terigas van tuidulas awalt ok suxas va

fe ko nendas sid,

Vols nuyaca, i vols swava anamplekusa va tawava is talasa

koe kelt.

Ede bata ewa tiyid klabafa, pune me latuaftal ‼ 

Klabe is tapede sotid toza ke kota coba vols tena,

Isen co djumé da va jin wetce toza setiketec.

Bli, is kotcoba blisa koe bra vols vewuk zo sokenvar.

Isen toktan gruper kase vewuk me tir tekawesa bra ?

Co djumé da setikeson va jin va batcoba setiketec :

Coba nutisa axarsafa is tokarsafa koe rin sotir telo cugafo po

isu elvuca.

Kas to rinafa gandira va rinaf yup me al kolnar ise tupoar ?

Isen kas kot win al me setikec da klokara va rinafa widava al

kolnar ise va kotcoba tigisa al iar ?

Va rust ke rinafa gandira azu dimrust anton rowil ‼ Batinde

va arcoba ten wil,

Ise ede va tintera ke klok co rogildel, pune va ar mamsomegildel.

Voxe somewil ise somegildel, numen batcoba sotinyir.

Italk besas va rinaf iteem gu rujod gan nubeem layeyes zo

levmadatar.

Isen kuritca adonesa va oblakeem gan gelteem feredjas zo

remrutur.

Isen witil.

Isen gildetel.

Wori me daboretel da va wiiskuca al grupel meie batcetel da

al til xadaf.

Kiren banviele va palseyena erava ke kota coba ape grupetel.

Isen va orika kumzilitil lidame va afi askiyil. 

Kaliyison va batyona coba, ina anamdisuker, aze va redakik

ke tota tigis keve sondusiki is dile modisukes va vokeyen ital ok
zida wir.

 Numen kalir :

Redakik ke tota tir keaf, kearsaf.

Sukar numen italeem dun zekar ;

Dace boweroy va nia dilder ;
Wori redakik va jinafa amlitara aulon ker.

Isen bantan, i jinaf birelik gildeyes va tama ke tela birapa va

 jin dere keon al terektad. 

Batvielu mea keted.

Djuprotí.
Kuksa va bira al artnir, numen ware gadikya va nazbeik

keveon gir. 

Divkiavá, va sane ke Orphalese.

Bat afiz su tenuwer.

Bro abinko mo intafe direafiz budewer. 

Va to coba batlize ziliyina videtet,

Isen ede batcoba me stapeter, pune va sint gin gokatrasitit

aze van zilisik belcon nubasotcetet.

Me vulkuc da vanon dimlapití ‼ 

Arti ugalam, jinafa kera va gopa is skael ton asketcara va aro

alto kabelcatar.

Arti ugalam, i arti tildesa vula darpe suka, ara ayikya va jin

 bliatar.

Va kot win divkiavá, is va jotugal tiskis do win.

Koe klokara va sint to darevielon kakeveyet.

Pu jin antiaf al dankagac numen va rasek koe kelt kum

winyona galpera al kolná.

Voxen minafa kenibera al griawir nume klokara su jiadawer,

aze vanafiz mea tir.

Awalt vamoe min tigir isen moda su vanpir krodoa, numen

va sint gosolparsat.

Isen ede arti nami va sint gin kakevetet, pune belcon gin

 pulvitit isen va loeke koekaf dank pu jin dankagatac.

Isen ede rinaf nubeem koe ara klokara zo kaveteter, pune va

ar rasek koe kelt kolnatat.

Kalison va batcoba, ina va birelik sugdadar numen ekasta

vere zo kamadar azen ewalze zo monzed azen tota van roneka

mallapir. 

 Numen sane ton tanoya tama kizoyur, bate ie koe nom ticstir

aze bro kabera ke dwiba vamo bira zo burer.

Larde ant Almitra amlitar, modisukeson va tota kali inafa

griawira ko bra.

Azen vani tcastawera ke sane, moe duzuma ant tigir, unt


